
__________________________________________________________________________________________ 

Abstrak: Artikel ini membincangkan kesediaan pendidik kerohanian di universiti dalam 

mendepani cabaran mendidik mahasiswa milenial dalam konteks pendidikan tinggi Malaysia. 

Generasi milenial yang dibentuk oleh persekitaran digital dan globalisasi memperlihatkan ciri-

ciri pembelajaran yang berbeza, sekali gus menuntut pendekatan pedagogi yang lebih adaptif, 

interaktif dan kontekstual. Sehubungan itu, artikel ini mengupas peranan pendidik kerohanian 

sebagai agen pembentukan kesedaran spiritual, di samping meneliti keperluan adaptasi kaedah 

pengajaran yang selari dengan karakteristik generasi milenial. Perbincangan turut 

menekankan aspek kesediaan pendidik dari segi penguasaan kompetensi digital, keupayaan 

pedagogi serta peranan mereka sebagai fasilitator dan pembimbing nilai dalam persekitaran 

pembelajaran yang semakin kompleks. Selain itu, artikel ini menggariskan kepentingan 

sokongan institusi universiti melalui penyediaan infrastruktur digital, pembangunan kurikulum 

yang fleksibel serta pelaksanaan latihan profesional berterusan bagi memperkukuh keupayaan 

pendidik. Berasaskan analisis konseptual, artikel ini mencadangkan satu model yang 

menghubungkan ciri mahasiswa milenial, peranan dan kesediaan pendidik, adaptasi pedagogi 

serta sokongan institusi dalam membentuk mahasiswa yang seimbang dari segi intelektual, 

spiritual dan akhlak. Dapatan perbincangan menunjukkan bahawa integrasi antara faktor 

individu, pedagogi dan institusi merupakan elemen utama dalam memastikan keberkesanan 

pendidikan kerohanian dalam era kontemporari. 

 

Kata kunci: Pendidik kerohanian; mahasiswa milenial; pedagogi adaptif; pendidikan Islam; 

pendidikan tinggi 

 

Abstract: This article examines the readiness of spiritual educators in universities to address 

the challenges of educating millennial students within the context of higher education in 

Malaysia. The millennial generation, shaped by digital environments and globalization, 

exhibits distinct learning characteristics that require more adaptive, interactive, and contextual 

pedagogical approaches. Accordingly, this article explores the role of spiritual educators as 

agents of spiritual consciousness development, while also examining the need to adapt teaching 

methods in alignment with the characteristics of millennial learners. The discussion further 

highlights the importance of educators’ readiness in terms of digital competence, pedagogical 

capability, and their roles as facilitators and value-guiding mentors in increasingly complex 

learning environments. In addition, the article outlines the significance of institutional support 

provided by universities, including the provision of digital infrastructure, the development of 

flexible curricula, and continuous professional training to strengthen educators’ capabilities. 

Based on a conceptual analysis, this article proposes a model that integrates the characteristics 

of millennial students, the roles and readiness of educators, pedagogical adaptation, and 

institutional support in shaping holistic students in terms of intellectual, spiritual, and moral 

dimensions. The findings suggest that the integration of individual, pedagogical, and 

institutional factors is essential in ensuring the effectiveness of spiritual education in the 

contemporary era. 

 

Keywords: Spiritual educators; millennial students; adaptive pedagogy; Islamic education; 

higher education 

___________________________________________________________________________ 

 

Pengenalan 

Perbincangan tentang kesediaan pendidik kerohanian bermula dengan mengenal pasti 

kelompok mahasiswa yang menjadi tumpuan model ini. Dalam artikel ini, mahasiswa milenial 

ditakrifkan berdasarkan dua kriteria, iaitu keanggotaan dalam kohort kelahiran milenial dan 

status sebagai mahasiswa di universiti di Malaysia. Berpandukan pengelasan generasi oleh 

Dimock (2019), kohort milenial merangkumi individu yang lahir antara tahun 1981 hingga 

1996. Kajian Raslie et al. (2016) memberikan konteks tempatan bagi memahami jangkaan 

mahasiswa dalam kohort ini terhadap pengalaman pembelajaran di universiti. Dalam model 

yang dicadangkan, variasi pengalaman menggunakan teknologi dan keutamaan pembelajaran 

dalam kalangan mahasiswa milenial menjadi pertimbangan dalam pemilihan pendekatan 

pedagogi yang sesuai dengan keperluan mereka. Generasi ini beroperasi dalam persekitaran 

yang dipengaruhi oleh kemajuan teknologi dan globalisasi, yang secara tidak langsung 

menyumbang kepada kemunculan krisis spiritual dan etika yang semakin kompleks. Oleh itu, 

tanggungjawab pendidik kerohanian tidak lagi terhad kepada penyampaian ilmu agama secara 

tradisional, sebaliknya melibatkan usaha membina kerangka pemaknaan hidup yang mampu 

menghubungkan dimensi spiritual dengan realiti semasa (Bingaman, 2020; Sihombing & 

Alamsyah, 2024). Dalam hal ini, integrasi nilai-nilai tasawuf seperti keikhlasan, kesabaran dan 

kepedulian berperanan sebagai asas konseptual dalam membentuk keseimbangan antara 

pembangunan diri, moral dan hubungan sosial (Sihombing & Alamsyah, 2024; Nafi’a et al., 

2022; Salsabilla, 2025). 

 

Dalam artikel ini, pendidik kerohanian ditakrifkan sebagai pensyarah di universiti Malaysia 

yang secara terancang mengintegrasikan pembangunan kerohanian Islam dalam pengajaran dan 

bimbingan mahasiswa Muslim. Istilah ini merujuk kepada fungsi pedagogi yang dilaksanakan 

oleh pensyarah melalui pengajaran ilmu Islam, teladan akhlak dan bimbingan reflektif. Melalui 

fungsi ini, pensyarah membantu mahasiswa menghubungkan kefahaman tentang tauhid dengan 

penghayatan adab dan ihsan serta amalan tazkiyat al-nafs (penyucian jiwa) dalam kehidupan 

harian. Takrif kerja ini dibina untuk model konseptual artikel ini, dengan mengambil asas 

daripada perbincangan Mohd Zahid (2025) tentang integrasi nilai kerohanian Islam dalam 

pengajaran dan pembelajaran di institusi pengajian tinggi Malaysia. 

 

Berkaitan konteks universiti di Malaysia, peranan ini boleh dilaksanakan melalui pengajaran 

formal dalam kursus Pengajian Islam. Sebagai contoh, kajian Ibrahim et al. (2026) terhadap 

mahasiswa yang mengikuti kursus Prinsip-Prinsip Asas Islam (CTU101) di UiTM Cawangan 

Perak mendapati bahawa refleksi tentang Islam sebagai cara hidup dan penciptaan manusia 

membantu mahasiswa mengaitkan tujuan hidup dengan identiti diri dan tanggungjawab moral. 

Di luar bilik kuliah, ekosistem kampus turut menyokong pendidikan kerohanian. Sebagai 

contoh, Unit Hal Ehwal Islam UiTM Cawangan Kelantan menyediakan bimbingan agama 

secara individu dan berkumpulan serta mengendalikan program kokurikulum kerohanian 

(Universiti Teknologi MARA Cawangan Kelantan, n.d.). Dalam model ini, kesediaan pendidik 

merujuk kepada kesediaan pensyarah untuk melaksanakan fungsi pengajaran dan bimbingan 

tersebut, manakala program kerohanian di luar bilik kuliah merupakan sebahagian daripada 

sokongan institusi. 

 

Dari sudut teoritikal, pendidikan tasawuf menawarkan suatu kerangka pendidikan ruhani yang 

menekankan keseimbangan antara dimensi ketuhanan dan kemanusiaan sebagai asas 

pembentukan sahsiah. Kerangka ini penting dalam menangani fenomena kekeliruan identiti dan 

penurunan kesedaran beragama dalam kalangan mahasiswa, yang sering berpunca daripada 

kegagalan menghayati nilai agama secara mendalam (Muvid, 2023; Bingaman, 2020). 

Sehubungan itu, konsep seperti tazkiyatun nafs dan ihsan bukan sekadar wacana spiritual, 

malah merupakan mekanisme konseptual dalam membina struktur moral dalaman yang mampu 

menangkis pengaruh hedonisme dan materialisme dalam era kontemporari (Nur & Irham, 2023; 

Saihu & Umar, 2022). Dalam konteks ini, tasawuf bukan sahaja berfungsi sebagai disiplin 

kerohanian, tetapi juga sebagai kerangka epistemologi dalam pembentukan insan yang 

menekankan transformasi dalaman. 

 

Seterusnya, hubungan antara tasawuf dan akhlak perlu difahami sebagai satu kesatuan yang 

tidak terpisah dalam pembinaan keperibadian mahasiswa. Akhlak bukan sekadar merujuk 

kepada tingkah laku luaran, tetapi mencerminkan kedudukan spiritual individu dalam 

hubungannya dengan Tuhan (Nawawi et al., 2025). Justeru, integrasi nilai tasawuf dalam 

kurikulum dan amalan pedagogi wajar dilihat sebagai strategi konseptual untuk mengatasi 

jurang antara pengetahuan dan penghayatan. Pendekatan ini membolehkan pendidikan 

melangkaui dimensi kognitif semata-mata, dengan memberi penekanan kepada proses 

penyucian jiwa dan pembentukan akhlak mulia sebagai teras pembangunan insan (Abdilah et 

al., 2025; Wahidah & Herianto, 2023). 

 

Dalam kerangka yang lebih luas, pendidikan tasawuf berfungsi sebagai respons terhadap krisis 

moral dalam masyarakat moden yang dicirikan oleh dominasi materialisme dan kekosongan 

spiritual. Pendidikan ini menyediakan asas normatif yang mampu membentuk individu 

berintegriti serta menangani fenomena sosial seperti rasuah, kelemahan etos kerja dan 

penurunan solidariti sosial (Samad, 2020; Hudaeri, 2007; Saifulloh, 2018; Armedi, 2025). 

Dalam hal ini, tasawuf akhlaki menonjol sebagai pendekatan yang menekankan pengamalan 

nilai secara praktikal, sekali gus menghubungkan dimensi spiritual dengan realiti kehidupan 

seharian (Nur & Irham, 2023). Oleh itu, tasawuf perlu difahami sebagai kerangka etika yang 

bersifat praktikal, bukan sekadar doktrin normatif. 

 

Selain itu, dimensi tazkiyatun nafs dalam tasawuf memperlihatkan potensi sebagai asas kepada 

pembangunan regulasi kendiri dan efikasi diri dalam kalangan mahasiswa. Proses penyucian 

jiwa ini bukan sahaja membentuk kesedaran ketuhanan, malah turut mempengaruhi keupayaan 

individu dalam mengawal emosi dan tingkah laku berdasarkan pertimbangan nilai (Ilallah et 

al., 2022; Samad, 2020). Dalam konteks ini, pendidikan tasawuf berfungsi sebagai medium 

pembinaan struktur dalaman individu yang menyokong pembentukan sahsiah yang konsisten 

dan berintegriti (Sihombing & Alamsyah, 2024; Muhammad et al., 2021). 

 

Selanjutnya, integrasi antara tasawuf dan pendidikan akidah memperkukuh asas spiritual dalam 

pembentukan keperibadian mahasiswa. Pendidikan berasaskan tauhid menyediakan kerangka 

metafizik yang menghubungkan kesedaran individu dengan kehadiran Ilahi, sekali gus 

membentuk orientasi hidup yang berteraskan nilai (Setiawan, 2025; Hosaini et al., 2024). 

Konsep seperti muraqabah, iman kepada hari akhir, serta nilai sabar, syukur dan keikhlasan 

memainkan peranan penting dalam proses penghayatan ajaran Islam sebagai panduan hidup 

yang bermakna (Eryandi, 2023). Dalam hal ini, pedagogi berasaskan tauhid bukan sahaja 

membentuk kefahaman, tetapi turut membina kesedaran eksistensial yang mendalam dalam diri 

mahasiswa (Munjiat, 2018). 

 

Implikasi daripada perbincangan ini menunjukkan bahawa kurikulum pendidikan Islam di 

universiti perlu direformasi secara konseptual ke arah pendekatan yang lebih integratif dan 

multidisipliner. Kurikulum berasaskan tauhid yang menggabungkan ilmu agama dan ilmu 

moden berpotensi melahirkan insan kamil yang memiliki keseimbangan antara kecerdasan 

spiritual dan intelektual, di samping keupayaan untuk beradaptasi dalam persekitaran global 

(Prasetiya et al., 2019; Elbadiansyah, 2011; Subarkah & Salim, 2020). Pendekatan ini juga 

menuntut integrasi antara dimensi teologis dan pedagogis, termasuk penggunaan pendekatan 

humanistik, konstruktivis dan kontekstual dalam proses pembelajaran (Kurniawan et al., 2025). 

Akhir sekali, pendidikan kerohanian dalam konteks universiti perlu bergerak ke arah model 

yang bersifat fungsional dan progresif, yang menekankan penghayatan nilai berbanding 

penguasaan teori semata-mata. Hal ini menuntut inovasi dalam pendekatan pengajaran, 

termasuk pemanfaatan teknologi serta pelaksanaan pembelajaran aktif dan kontekstual bagi 

memastikan nilai-nilai spiritual kekal relevan dalam kalangan mahasiswa milenial (Mudlofir, 

2016; Muthohar, 2016). Pendekatan integralistik ini bertujuan membentuk individu yang 

seimbang dalam hubungan dengan Tuhan, manusia dan alam, seterusnya menyumbang kepada 

pembinaan generasi yang mampu mendepani cabaran zaman secara menyeluruh (Hasanah & 

Zakly, 2021; Nudin, 2020; Subarkah & Kurniyati, 2021). 

 

Kaedah Pengajaran Mengikut Ciri-Ciri Mahasiswa Milenial 

Pemahaman terhadap ciri-ciri generasi milenial merupakan asas penting dalam merangka 

pendekatan pengajaran yang berkesan dalam konteks pendidikan tinggi. Generasi ini dicirikan 

oleh pemikiran yang terbuka, keinginan untuk meneroka pelbagai perspektif, serta 

kecenderungan untuk mencari maklumat secara berterusan dan mengintegrasikannya bagi 

memperoleh kefahaman yang menyeluruh (Ulya & Ulya, 2020). Ciri-ciri ini menunjukkan 

bahawa mahasiswa milenial tidak lagi sesuai didekati melalui kaedah pengajaran tradisional 

yang bersifat sehala, sebaliknya memerlukan pendekatan pedagogi yang lebih fleksibel, 

interaktif dan inovatif bagi memastikan penglibatan yang bermakna dalam proses pembelajaran 

(El-Yunusi et al., 2023). 

 

Dalam kerangka ini, pendidikan Islam mempunyai potensi yang signifikan untuk beradaptasi 

dengan keperluan generasi milenial melalui penekanan terhadap pembangunan karakter dan 

moraliti yang selari dengan cabaran semasa. Pendekatan integralistik dalam pendidikan Islam, 

yang menggabungkan pelbagai dimensi seperti Ulum al-Din, pemikiran intelektual dan kajian 

Islam secara menyeluruh, dilihat sebagai strategi yang relevan dalam membimbing mahasiswa 

menghadapi kompleksiti dunia moden (Parhan et al., 2022). Pendekatan ini turut menekankan 

kepentingan akidah sebagai asas utama dalam pembentukan keperibadian, melalui pengukuhan 

keimanan dan ketakwaan secara berterusan dalam kalangan pendidik dan pelajar (Hasanah & 

Zakly, 2021). Dalam konteks ini, pendidikan karakter Islam yang berasaskan al-Quran dan al-

Sunnah berfungsi sebagai mekanisme penting dalam membentuk generasi yang berakhlak 

mulia serta mampu berperanan sebagai agen perubahan dalam masyarakat (Danil, 2020; 

Suprima, 2022). 

 

Sehubungan itu, pengajaran pendidikan Islam perlu memberi penekanan kepada pembinaan 

kefahaman yang bersifat argumentatif dan komprehensif, khususnya dalam aspek tauhid, agar 

mahasiswa mampu menilai perkembangan semasa tanpa kehilangan identiti keislaman mereka 

(El-Yunusi et al., 2023; Parhan et al., 2022). Pada masa yang sama, generasi milenial juga 

memerlukan keupayaan untuk berinteraksi dengan pelbagai disiplin ilmu secara terbuka dan 

kolaboratif, tanpa mengabaikan asas nilai yang menjadi pegangan (Parhan et al., 2022). Hal ini 

menuntut pendidikan Islam untuk berani melakukan rekonstruksi dan reformulasi paradigma 

pembelajaran agar kekal relevan dalam persekitaran yang semakin dipengaruhi oleh teknologi 

digital dan perubahan sosial (Indriani & Firdian, 2021). 

 

Dalam era digital, pemanfaatan teknologi dalam pendidikan menjadi suatu keperluan yang tidak 

dapat dielakkan. Teknologi digital dan platform pembelajaran dalam talian berupaya 

memperkayakan pengalaman pembelajaran dengan menjadikannya lebih interaktif, fleksibel 

dan bersifat peribadi (Eryandi, 2023). Oleh itu, strategi pendidikan Islam perlu disusun semula 

bagi memaksimumkan potensi teknologi sebagai medium penyampaian ilmu dan nilai, di 

samping membentuk generasi yang adaptif dan berpandangan jauh (Baharuddin et al., 2025; 

Indriani & Firdian, 2021). Dalam hal ini, pendidik kerohanian perlu mengintegrasikan pedagogi 

inovatif yang memanfaatkan teknologi digital dan media sosial bagi menarik minat mahasiswa, 

tanpa mengabaikan penanaman nilai keimanan yang kukuh (Parhan et al., 2022; Rofiq et al., 

2022). 

 

Pendekatan ini turut melibatkan pengukuhan pendidikan etika digital serta integrasi nilai-nilai 

Islam dalam pembelajaran berasaskan teknologi, termasuk kerjasama antara institusi 

pendidikan dan keluarga dalam membentuk persekitaran pembelajaran yang menyokong 

(Hasniati et al., 2025). Hal ini penting memandangkan generasi milenial merupakan generasi 

yang sangat akrab dengan teknologi digital, sekali gus menjadikan teknologi sebagai medium 

yang efektif dalam penyampaian nilai-nilai keislaman secara kontekstual dan relevan (Nudin, 

2020). Justeru, pendidikan Islam perlu bersifat adaptif terhadap perkembangan ini dengan 

mengintegrasikan teknologi secara bijaksana bagi membentuk generasi yang berakhlak mulia 

dan mempunyai jati diri keislaman yang kukuh (Afif & Ningrum, 2024; Pernanda & Holid, 

2024). 

 

Walau bagaimanapun, adaptasi terhadap teknologi juga menuntut kesediaan untuk menghadapi 

cabaran seperti jurang digital dan penyebaran maklumat keagamaan yang tidak sahih. Oleh itu, 

pendekatan pedagogi perlu mengambil kira aspek pemikiran kritis serta penilaian sumber 

maklumat, di samping mengekalkan kesinambungan nilai-nilai tradisi dalam konteks 

pembelajaran moden (Shalehah et al., 2025). Dalam hal ini, perkembangan pesat internet dan 

tuntutan digitalisasi institusi pendidikan memperlihatkan bahawa pendidikan Islam berada 

dalam ruang yang dinamik, yang memerlukan keseimbangan antara inovasi dan pemeliharaan 

nilai (Kurdie, 2019). 

 

Sehubungan itu, pembangunan kurikulum futuristik yang mengintegrasikan inovasi teknologi 

dengan asas pendidikan Islam menjadi suatu keperluan dalam melahirkan generasi yang 

memiliki kemahiran abad ke-21 serta akhlak yang mulia (Hernawati & Mulyani, 2023). 

Penggunaan platform digital dan kaedah pengajaran interaktif bukan sahaja mampu 

meningkatkan minat pembelajaran, malah turut memperkukuh pemahaman terhadap nilai-nilai 

Islam secara lebih mendalam (Musyafak & Subhi, 2023). Pendekatan ini menuntut integrasi 

antara kaedah konvensional dan teknologi digital bagi mewujudkan persekitaran pembelajaran 

yang inklusif, interaktif dan relevan dengan keperluan semasa (Nugraha et al., 2023). 

 

Akhirnya, pendidikan Islam perlu mengembangkan strategi pembelajaran yang bersifat adaptif 

dan progresif, dengan memanfaatkan teknologi secara berhemah bagi memastikan 

penyampaian ajaran agama kekal menarik dan bermakna kepada generasi milenial (Musyafak 

& Subhi, 2023). Pendekatan ini bukan sahaja berupaya meningkatkan kualiti pendidikan Islam, 

tetapi juga membentuk generasi yang seimbang dari segi penguasaan ilmu, kemahiran 

teknologi, serta kekuatan akhlak dan spiritual (Salmin et al., 2025; Wahyudi, 2023). 

 

Cabaran Mendidik Mahasiswa Milenial 

Kesediaan pendidik dalam menghadapi cabaran mendidik mahasiswa milenial perlu dilihat 

sebagai keupayaan untuk beradaptasi dengan perubahan landskap pembelajaran yang 

dipengaruhi oleh teknologi digital. Dalam konteks ini, pendidik perlu memanfaatkan media 

sosial sebagai medium dakwah dan pembelajaran yang efektif, sejajar dengan tahap 

kebergantungan mahasiswa terhadap platform digital (Faqihatin, 2021). Keadaan ini menuntut 

satu rekonseptualisasi kaedah pengajaran agar selaras dengan kecenderungan pembelajaran 

generasi milenial yang lebih bersifat interaktif, visual dan berasaskan pengalaman (Faqihatin, 

2021). 

 

Sehubungan itu, penguasaan kompetensi digital dalam kalangan pendidik menjadi suatu 

keperluan asas bagi memastikan integrasi teknologi dapat dilaksanakan secara berkesan dalam 

proses pengajaran dan pembelajaran. Pendidik bukan sahaja perlu menguasai penggunaan 

teknologi, malah berupaya mereka bentuk pengalaman pembelajaran yang menarik dan relevan 

dengan keperluan mahasiswa (Fathuddin et al., 2023; Juliani et al., 2025). Hal ini turut 

melibatkan penyesuaian bahan pengajaran kepada bentuk yang lebih responsif terhadap gaya 

pembelajaran digital, seperti penggunaan video, audio, aplikasi dan platform dalam talian 

(Yarun et al., 2023). Digitalisasi bahan pengajaran Pendidikan Agama Islam melalui 

pendekatan multimedia interaktif didapati mampu meningkatkan kebolehcapaian dan 

keberkesanan pembelajaran, di samping menanamkan nilai-nilai Islam seperti amanah, 

kejujuran, disiplin dan kesederhanaan secara lebih kontekstual (Fajtriansyah et al., 2025). 

 

Namun demikian, usaha ini turut berhadapan dengan pelbagai cabaran, termasuk tahap literasi 

digital pendidik yang masih rendah, kekangan infrastruktur, serta risiko beban kognitif dalam 

kalangan pelajar. Oleh itu, peningkatan kompetensi pendidik melalui latihan berterusan dan 

reka bentuk pedagogi yang bersesuaian menjadi amat penting bagi memastikan keberkesanan 

penggunaan teknologi dalam pendidikan (Fajtriansyah et al., 2025; Destriani & Warsah, 2022). 

Dalam masa yang sama, pendidik juga perlu memahami perubahan nilai dan norma sosial dalam 

kalangan mahasiswa milenial yang sering berbeza daripada generasi terdahulu (Romlah & 

Rusdi, 2023). 

 

Perubahan ini menuntut transformasi peranan pendidik daripada sekadar penyampai ilmu 

kepada fasilitator pembelajaran dan pembimbing nilai. Pendidik perlu berupaya membimbing 

mahasiswa dalam menilai dan menavigasi maklumat digital secara kritis, di samping 

berperanan sebagai mentor dalam pembentukan akhlak dan etika, khususnya dalam 

persekitaran dalam talian (Masruroh & Hadi, 2025). Dalam konteks pedagogi, pendekatan yang 

lebih terbuka dan dialogik perlu diketengahkan, seperti menyediakan ruang perbincangan tidak 

formal yang membolehkan mahasiswa mengemukakan pandangan sebelum diberikan 

penjelasan oleh pensyarah (Mitia & Charles, 2022). Pendekatan ini berupaya meningkatkan 

penglibatan aktif mahasiswa serta menyokong konsep pembelajaran kendiri dalam kerangka 

“kampus merdeka” dan “merdeka belajar” (Widiatna, 2020). 

 

Selain itu, pendidik perlu mengintegrasikan tradisi pembelajaran klasik dengan literasi digital 

bagi memastikan kandungan keislaman kekal relevan dan menarik (Kurdie, 2019). Hal ini 

memerlukan kefahaman mendalam terhadap latar belakang mahasiswa, termasuk keupayaan, 

pengalaman, serta tahap keakraban mereka dengan teknologi, bagi membolehkan strategi 

pengajaran disesuaikan dengan keperluan sebenar pelajar (Widiatna, 2020). Di samping itu, 

pendidik juga perlu berupaya memfasilitasi interaksi pembelajaran secara berkesan antara 

sistem, pelajar dan rakan sebaya bagi mewujudkan persekitaran pembelajaran yang dinamik 

dan kolaboratif (Yarun et al., 2023). 

 

Dalam kerangka yang lebih luas, kesediaan pendidik turut melibatkan peningkatan kapasiti 

profesional secara berterusan, khususnya dalam bidang teknologi pendidikan. Pendidik perlu 

berperanan sebagai penghubung antara kemajuan teknologi era Revolusi Industri 4.0 dengan 

realiti kehidupan mahasiswa, agar pembelajaran yang disampaikan lebih bermakna dan 

kontekstual (Nudin, 2020). Hal ini termasuk pembangunan infrastruktur pembelajaran digital 

seperti kursus dalam talian terbuka (MOOC) dan perpustakaan digital, yang menyokong 

ekosistem pembelajaran fleksibel dan terbuka (Tsani et al., 2020). 

 

Dalam konteks pengajaran kursus Pengajian Islam di universiti Malaysia, pendidik kerohanian 

juga perlu memiliki keupayaan untuk memanfaatkan teknologi secara kreatif dan inovatif, di 

samping membimbing mahasiswa dalam mengawal diri daripada kesan negatif perkembangan 

teknologi (Harto, 2018). Keupayaan komunikasi yang berkesan serta kemahiran 

membangunkan bahan pembelajaran dalam talian turut menjadi keperluan penting dalam 

menyokong kolaborasi antara institusi pendidikan (Sumarsono, 2021). Oleh itu, penguasaan 

teknologi maklumat tidak lagi bersifat pilihan, sebaliknya menjadi suatu keperluan dalam 

mempersiapkan mahasiswa menghadapi cabaran masyarakat masa hadapan seperti Society 5.0 

(Idris, 2022). 

 

Penguasaan ini merangkumi pelbagai aspek, termasuk penggunaan Internet of Things, platform 

e-pembelajaran, perpustakaan digital dan teknologi pendidikan lain yang menyokong proses 

pengajaran dan pembelajaran (Nadliroh & Ashari, 2024; Radjak et al., 2024). Walau 

bagaimanapun, realitinya masih terdapat pendidik yang belum bersedia sepenuhnya untuk 

mengaplikasikan teknologi dalam pendidikan, khususnya dalam konteks pembelajaran abad ke-

21 (Mursyidah & Muḥammad, 2023). Keadaan ini menuntut usaha yang lebih sistematik dalam 

meningkatkan kualiti sumber manusia pendidik melalui program pembangunan profesional 

yang berterusan di peringkat tempatan dan antarabangsa (Zaharah et al., 2023). 

 

Sokongan Universiti Dalam Pendidikan Mahasiswa Milenial 

Dalam menghadapi cabaran pendidikan mahasiswa milenial, universiti memainkan peranan 

penting sebagai pemangkin kepada kesediaan pendidik melalui penyediaan sokongan 

institusional yang menyeluruh. Sokongan ini meliputi penyediaan infrastruktur digital yang 

canggih, pelaksanaan program pembangunan profesional secara berterusan, serta penggubalan 

dasar yang menggalakkan inovasi pedagogi berasaskan teknologi (Mursyidah & Muḥammad, 

2023; Wantini et al., 2023). Dalam konteks ini, universiti bukan sahaja berfungsi sebagai 

penyedia ilmu, tetapi juga sebagai ekosistem pembelajaran yang membolehkan pendidik 

beradaptasi dengan perubahan landskap pendidikan tinggi yang dipengaruhi oleh Revolusi 

Industri 4.0. 

 

Sehubungan itu, penyediaan infrastruktur digital merupakan prasyarat asas dalam menyokong 

integrasi teknologi dalam pendidikan. Perkembangan digitalisasi telah memberikan impak yang 

signifikan terhadap sistem pendidikan tinggi, termasuk dalam bidang pendidikan Islam, sekali 

gus menuntut institusi untuk memastikan ketersediaan kemudahan teknologi seperti komputer, 

capaian internet dan sistem pembelajaran dalam talian yang mantap (Sriharini & Izudin, 2022; 

Ulum et al., 2023; Alim et al., 2021). Selain itu, pembangunan platform pembelajaran 

multimedia interaktif yang memanfaatkan teknologi terkini seperti kecerdasan buatan dan 

realiti maya berpotensi mewujudkan pengalaman pembelajaran yang lebih imersif, fleksibel 

dan bersifat peribadi kepada mahasiswa (Sururuddin et al., 2021). 

 

Di samping aspek infrastruktur, penyelarasan kurikulum dengan keperluan semasa turut 

menjadi keutamaan dalam menyokong pendidik menghadapi cabaran generasi milenial. 

Disrupsi yang berlaku akibat Revolusi Industri 4.0 menunjukkan bahawa terdapat 

ketidakpadanan antara bidang pengajian dan keperluan pasaran kerja, sekali gus menuntut 

universiti merangka kurikulum yang lebih fleksibel, adaptif dan berorientasikan masa hadapan 

(Ritonga et al., 2021). Kurikulum yang dirangka perlu bukan sahaja menekankan aspek 

pengetahuan teoritikal, tetapi turut memberi penekanan kepada kemahiran praktikal serta 

keupayaan berfikir kritis yang selari dengan tuntutan era Society 5.0 (Anjani et al., 2024; Fadli 

& Miftāḥ, 2023; Sari, 2022). Dalam hal ini, integrasi antara dimensi fizikal, digital dan manusia 

dalam kurikulum menjadi penting bagi melahirkan graduan yang kompeten dalam aspek literasi 

data, teknologi dan kemanusiaan (Malik, 2020). 

 

Selanjutnya, pembaharuan kurikulum perlu disokong oleh dasar institusi yang bersifat adaptif 

dan responsif terhadap perubahan global. Rekonstruksi dasar pendidikan tinggi yang 

menyokong pembangunan program pengajian transdisiplin dilihat sebagai langkah penting 

dalam memastikan relevansi pendidikan dalam menghadapi cabaran semasa (Khadijah, 2019). 

Dalam konteks pendidikan Islam, inovasi teknologi seperti pembelajaran dalam talian turut 

menjadi elemen penting dalam proses transformasi, walaupun pelaksanaannya berhadapan 

dengan cabaran seperti jurang digital dan tahap kesiapsiagaan sumber manusia (Suwahyu, 

2024). 

 

Oleh itu, institusi pendidikan tinggi Islam perlu melaksanakan strategi yang menyeluruh dengan 

menggabungkan peningkatan infrastruktur digital dan pembangunan kurikulum yang relevan, 

di samping memanfaatkan media pembelajaran digital secara meluas (Helaluddin, 2018; 

Nuryadin, 2017). Kurikulum yang dibangunkan perlu mengintegrasikan teknologi digital 

dengan nilai-nilai keislaman agar mahasiswa memperoleh kompetensi yang seimbang antara 

kemahiran teknikal dan kekuatan moral (Nugraha et al., 2023; Rahayu et al., 2025). Pendekatan 

ini sejajar dengan aspirasi Society 5.0 yang menekankan keseimbangan antara kemajuan 

teknologi dan kesejahteraan manusia. 

 

Dalam konteks ini, inovasi dalam kurikulum dan kaedah pengajaran bukan sahaja berfungsi 

meningkatkan penglibatan mahasiswa, malah turut mempersiapkan mereka untuk menghadapi 

perubahan pesat dalam dunia pekerjaan (Nadliroh & Ashari, 2024). Oleh itu, pembangunan 

kurikulum yang unggul dan adaptif menjadi suatu keperluan bagi institusi pendidikan Islam 

dalam memastikan graduan yang dihasilkan kekal relevan dan berdaya saing di peringkat global 

(Hernawati & Mulyani, 2023; Suhendi, 2024). 

 

Selain itu, usaha revitalisasi Pendidikan Agama Islam perlu dilaksanakan agar lebih kontekstual 

dan responsif terhadap perubahan zaman, tanpa mengabaikan prinsip asas ajaran Islam sebagai 

rahmatan lil ‘alamin (Hasan & Amaluddin, 2025). Pengintegrasian teknologi digital dalam 

kurikulum serta inovasi dalam pendekatan pengajaran merupakan langkah strategik bagi 

memastikan bidang pengajian Islam terus relevan, khususnya dalam konteks pendidikan tinggi 

keagamaan Islam (Muthohirin et al., 2025). 

Akhirnya, pengukuhan metodologi pengajian Islam serta reformulasi kandungan kurikulum 

bagi kursus seperti tasawuf dan sejarah peradaban Islam menjadi penting dalam membentuk 

kefahaman agama yang mendalam, sederhana dan toleran (Taufiq & Alkholid, 2021). 

Pendekatan ini perlu disertai dengan integrasi nilai moderasi, kelestarian dan etika bagi 

melahirkan mahasiswa yang bukan sahaja cemerlang secara akademik, tetapi juga memiliki 

sahsiah yang kukuh (Ma’rifatunnisa’ et al., 2022; Mufti et al., 2024). Dalam hal ini, pelaksanaan 

kurikulum yang relevan, fleksibel dan berkesan memainkan peranan penting dalam memastikan 

institusi pendidikan mampu melahirkan generasi yang berdaya saing serta mampu 

menyesuaikan diri dengan perubahan zaman secara optimum (Anugerah, 2023). 

 

Di samping itu, integrasi nilai-nilai Islam dalam pembangunan kurikulum melalui pendekatan 

yang inovatif dan adaptif berupaya melahirkan individu yang memiliki keimanan yang mantap, 

akhlak yang mulia serta keupayaan menyesuaikan diri dalam era digital (Taufiq & Ramadhani, 

2025). Pemanfaatan teknologi seperti kecerdasan buatan turut berpotensi meningkatkan akses 

dan kualiti pembelajaran Islam melalui pendekatan yang lebih bersifat personalisasi, dengan 

syarat cabaran seperti jurang digital dapat ditangani secara sistematik (Baharuddin et al., 2025). 

 

Model Konseptual  

Berdasarkan sintesis literatur, Rajah 1 mengemukakan model konseptual yang menerangkan 

bagaimana kesediaan pendidik kerohanian dapat menyumbang kepada pembangunan 

mahasiswa milenial dari segi intelektual, kerohanian dan akhlak. Model ini meletakkan adaptasi 

pedagogi sebagai proses yang menghubungkan kesediaan pendidik dengan hasil pembangunan 

mahasiswa. Sokongan institusi dijangka memperkukuh kesediaan pendidik, manakala ciri dan 

keperluan pembelajaran mahasiswa memandu pemilihan pendekatan pengajaran. Empat 

hubungan berarah dalam rajah tersebut merupakan proposisi konseptual yang boleh diuji 

melalui kajian empirikal. 

 

Pertama, sokongan institusi dijangka memperkukuh kesediaan pendidik kerohanian. Latihan 

profesional memberi ruang kepada pensyarah untuk membina kemahiran merancang aktiviti 

pembelajaran reflektif dan menggunakan teknologi. Infrastruktur digital menyediakan 

kemudahan untuk mencuba kaedah tersebut, manakala fleksibiliti kurikulum memberi ruang 

kepada pensyarah untuk menyesuaikan aktiviti dengan hasil pembelajaran kursus. Sokongan 

ini dijangka meningkatkan keupayaan pensyarah untuk merancang pengajaran kerohanian yang 

sesuai dengan konteks mahasiswa. 

 

Kedua, kesediaan pendidik kerohanian dijangka mempengaruhi pelaksanaan adaptasi pedagogi. 

Pensyarah yang menguasai kandungan kerohanian Islam serta mempunyai kompetensi 

pedagogi dan digital dijangka lebih berupaya menterjemahkan kandungan tersebut kepada 

pengalaman pembelajaran yang bermakna. Sebagai contoh, pensyarah boleh membimbing 

mahasiswa menilai suatu dilema etika melalui perbincangan kes, kemudian menggunakan 

jurnal refleksi untuk mengaitkan pertimbangan mereka dengan prinsip adab dan ihsan. 

 

Ketiga, ciri dan keperluan pembelajaran mahasiswa milenial dijangka mempengaruhi pilihan 

adaptasi pedagogi. Perbezaan pengalaman menggunakan teknologi, keutamaan pembelajaran 

dan tahap penglibatan mahasiswa menjadi pertimbangan dalam pemilihan medium, bentuk 

interaksi dan tahap bimbingan. Sebagai contoh, pensyarah boleh menggabungkan perbincangan 

kumpulan dengan refleksi bertulis apabila mahasiswa memerlukan ruang untuk menilai 

pelbagai pandangan sebelum merumuskan pendirian sendiri. 

Keempat, adaptasi pedagogi dijangka menyumbang kepada pembangunan mahasiswa secara 

holistik. Aktiviti analisis kes memberi ruang kepada mahasiswa untuk menilai alasan dan 

implikasi sesuatu keputusan pada dimensi intelektual. Refleksi berpandu membantu mereka 

menilai niat dan menghubungkan tindakan dengan nilai Islam pada dimensi kerohanian. 

Perbincangan tentang tindakan yang wajar pula memberi ruang untuk menterjemahkan 

penghayatan tersebut kepada pertimbangan dan amalan akhlak. Adaptasi pedagogi dengan itu 

merupakan proses yang dicadangkan untuk menerangkan bagaimana kesediaan pendidik dapat 

menyumbang kepada ketiga-tiga dimensi pembangunan mahasiswa.  

 
Rajah 1: Model Konseptual Kesediaan Pendidik Kerohanian Dalam Pendidikan 

Mahasiswa Milenial 

Kesimpulan 

Secara keseluruhannya, artikel ini menegaskan bahawa kesediaan pendidik kerohanian dalam 

mendepani cabaran mahasiswa milenial merupakan suatu keperluan yang bersifat 

multidimensi, melibatkan aspek kefahaman terhadap ciri generasi, penguasaan pedagogi yang 

adaptif, serta sokongan institusi yang berkesan. Generasi milenial yang dibentuk dalam 

persekitaran digital dan globalisasi menuntut pendekatan pendidikan yang lebih fleksibel, 

interaktif dan kontekstual, sekali gus menggesa pendidik kerohanian untuk mentransformasikan 

peranan mereka daripada sekadar penyampai ilmu kepada pembimbing nilai, fasilitator 

pembelajaran dan mentor pembangunan diri. 

 

Dalam konteks ini, pendidikan kerohanian berasaskan tasawuf dan tauhid dilihat sebagai 

kerangka penting dalam membina keseimbangan antara dimensi intelektual dan spiritual 

mahasiswa. Pendekatan ini bukan sahaja berupaya membentuk akhlak dan sahsiah, malah 

menyumbang kepada pembangunan regulasi kendiri dan kesedaran eksistensial dalam kalangan 

mahasiswa. Walau bagaimanapun, keberkesanan pendekatan ini amat bergantung kepada tahap 

kesediaan pendidik dalam menguasai kemahiran digital, memahami keperluan generasi semasa, 

serta mengintegrasikan teknologi dalam amalan pedagogi secara bermakna. 

 

Selain itu, sokongan institusi universiti turut memainkan peranan penting sebagai pemangkin 

kepada keberhasilan pendidikan kerohanian. Penyediaan infrastruktur digital yang mencukupi, 

pembangunan kurikulum yang adaptif dan futuristik, serta pelaksanaan latihan profesional 

secara berterusan merupakan elemen utama yang memperkukuh keupayaan pendidik dalam 

menghadapi cabaran pendidikan abad ke-21. Dalam hal ini, sinergi antara pendidik, pedagogi 

dan institusi menjadi asas kepada pembentukan ekosistem pendidikan yang holistik dan berdaya 

tahan. 

 

Sehubungan itu, artikel ini mencadangkan bahawa keberkesanan pendidikan kerohanian dalam 

konteks universiti hanya dapat dicapai melalui integrasi yang seimbang antara peranan 

pendidik, pendekatan pedagogi, serta sokongan institusi. Model konseptual yang dikemukakan 

memperlihatkan bahawa interaksi dinamik antara faktor-faktor ini mampu melahirkan 

mahasiswa yang bukan sahaja cemerlang dari segi akademik, tetapi juga memiliki kekuatan 

spiritual, akhlak yang mulia serta keupayaan menyesuaikan diri dengan cabaran global. Oleh 

itu, usaha memperkukuh kesediaan pendidik kerohanian perlu terus diperkasakan sebagai 

agenda utama dalam pembangunan pendidikan tinggi Islam yang relevan dan berdaya saing 

pada masa hadapan. 

